
〈攝決擇分〉中五識身相應地意地
之一

第一章 結前生後決擇二地
（披尋記：冊3，頁1683；大正藏：冊30，579a8）
如是已說「本地」，次說諸地「決擇」善巧。

由此決擇善巧為依，於一切地善能問答。今當先說「五識身地、意地」決擇。

第二章 問答正決擇二地

第一節 略明六種善巧

壹、辨心意識門

一、決擇心意識義（披尋記：冊3，頁1683；大正藏：冊30，579a10）
問：前說種子依，謂阿賴耶識，而未說「有」、「有之因緣」、「廣分別義」。
何故不說？

何緣知有？

廣分別義，云何應知？
答：
（一） 釋「何故不說阿賴耶？」
由此建立是佛世尊最深密記，是故不說。

如世尊言：

阿陀那識甚深細，一切種子如瀑流；

我於凡愚不開演，恐彼分別執為我。

（二）釋「何緣知有阿賴耶？」
１、標（由八相證知有阿賴耶）

復次，嗢拕南曰：
(1)執受、(2)初、(3)明了， (4)種子、(5)業、(6)身受，
(7)無心定、(8)命終， 無皆不應理。
由八種相，證阿賴耶識決定是有，謂：

若離阿賴耶識，(1)依止執受不應道理；(2)最初生起不應道理；(3)有明了性不應道理；(4)有種子性不應道理；(5)業用差別不應道理；(6)身受差別不應道理；(7)處無心定不應道理；(8)命終時識不應道理。

２、次第解釋

（１）第一相：以「執受」證知有阿賴耶識
何故若無阿賴耶識，依止執受
不應道理
？由五因
故。何等為五？
Ａ、第一因
謂阿賴耶識，先世所造業行為因；眼等轉識，於現在世眾緣為因，如說根及境界、作意力故，諸轉識生，乃至廣說，是名初因。

Ｂ、第二因
又六識身，有善、（579b）不善等性可得，是第二因。

Ｃ、第三因
又六識身，無覆無記異熟所攝類不可得，是第三因。

Ｄ、第四因
又六識身，各別依、轉，於彼彼依，彼彼識轉，即彼所依，應有執受，餘無執受，不應道理。設許執受，亦不應理，識遠離故。是第四因。

Ｅ、第五因
又所依止，應成數數執受過失。

所以者何？由彼眼識，於一時轉，一時不轉，餘識亦爾。是第五因。

如是(1)先業及現在緣以為因故，(2)善、不善等性可得故，(3)異熟種類不可得故，(4)各別所依諸識轉故，(5)數數執受依止過故，不應道理。

（２）第二相：以最「初」生起識證阿賴耶識有
何故若無阿賴耶識，最初生起不應道理？

謂有難言：「若決定有阿賴耶識，應有二識俱時生起。」
應告彼言：「汝於無過妄生過想，何以故？容有二識俱時轉故。

所以者何？

且如有一，俱時欲見乃至欲知，隨有一識最初生起，不應道理。

由彼爾時，作意無別，根、境亦爾，以何因緣識不俱轉！」
（３）第三相：以意識「明了」證諸識俱轉
何故若無諸識俱轉，與眼等識同行意識，明了體性不可得耶？

謂或有時憶念過去曾所受境，爾時意識行不明了，非於現境意現行時，得有如是不明了相，是故應許諸識俱轉。

或許意識，無明了性。
（４）第四相：以「種子」證阿賴耶識有
何故若無阿賴耶識，有種子性不應道理？
◎謂六識身展轉異故。所以者何？
從善無間，不善性生，不善無間復善性生，從二無間無記性生；

劣界無間中界生，中界無間妙界生，如是妙界無間乃至劣界生；

有漏無間無漏生，無漏無間有漏生；

世間無間出世生，出世無間世間生；

非如是相有種子性應正道理。（579c）
◎又彼諸識長時間斷，不應相續長時流轉。

是故此亦不應道理。

（５）第五相：以「業」用證諸識俱轉
何故若無諸識俱轉，業用差別不應道理？

謂若略說有四種業：一、了別器業，二、了別依業，三、了別我業，四、了別境業。

此諸了別，剎那剎那俱轉可得，是故「一識於一剎那有如是等業用差別」不應道理。
（６）第六相：以「身受」證阿賴耶識有
何故若無阿賴耶識，身受差別不應道理？

謂如有一，或如理思、或不如理，或無思慮、或隨尋伺，或處定心、或不在定，爾時於身諸領受起非一眾多種種差別，彼應無有。

然現可得，是故定有阿賴耶識。
（７）第七相：以「無心定」證阿賴耶識有
何故若無阿賴耶識，處無心定不應道理？

謂入無想定、或滅盡定，應如捨命，識離於身，非不離身。

如世尊說：「當於爾時，識不離身」故。

（８）第八相：以「命終」識證阿賴耶識有
何故若無阿賴耶識，命終時識不應道理？

謂臨終時，或從上身分，識漸捨離，冷觸漸起，或從下身分，非彼意識有時不轉。

故知唯有阿賴耶識能執持身，此若捨離，即於身分冷觸可得，身無覺受；意識不爾。
是故若無阿賴耶識不應道理。

（三）釋「廣分別義云何應知？」
１、總答
復次，嗢拕南曰：
所緣若相應，更互為緣性，與識等俱轉，雜染污還滅。
若略說阿賴耶識，由四種相建立流轉，由一種相建立還滅。
云何四相建立流轉？當知建立所緣轉故，建立相應轉故，建立互為緣性轉故，建立識等俱轉轉故。
云何一（580a）相建立還滅？謂由建立雜染轉故，及由建立彼還滅故。
２、分別答

（１）建立所緣轉相
云何建立所緣轉相？謂：
※(1)若略說，阿賴耶識由於二種所緣境轉：一、由了別內執受故，二、由了別外無分別器相故。
◎了別內執受者，謂能了別「遍計所執自性妄執習氣」及「諸色根、根所依處
」，此於有色界。
若在無色，唯有習氣執受了別。
◎了別外無分別器相者，謂能了別依止緣內執受阿賴耶識故，於一切時無有間斷器世間相。

譬如燈焰生時，內執
膏、炷，外發光明。

如是阿賴耶識，緣內執受、緣外器相[而]生起道理，應知亦爾。

※(2)復次，阿賴耶識緣境微細，世聰慧者亦難了故。

※(3)復次，阿賴耶識緣境無廢，時無變易，從初執受剎那乃至命終，一味了別而轉故。

※(4)復次，阿賴耶識於所緣境念念生滅，當知剎那相續流轉，非一非常。
※復次，阿賴耶識，當言：

(5)於欲界中緣狹小執受境；

(6)於色界中緣廣大執受境；

(7)於無色界空無邊處、識無邊處緣無量執受境；

(8)於無所有處緣微細執受境；

(9)於非想非非想處緣極微細執受境。
如是(1)了別二種所緣故，(2)於所緣境微細了別故，(3)相似了別故，(4)剎那了別故，(5)了別狹小執受所緣故，(6)了別廣大執受所緣故，(7)了別無量執受所緣故，(8)了別微細執受所緣故，(9)了別極微細執受所緣故，應知建立阿賴耶識所緣轉相。

（２）建立相應轉相
云何建立相應轉相？謂阿賴耶識與五遍行（580b）心相應所
恒共相應，謂作意、觸、受、想、思。
如是五法亦唯異熟所攝，最極微細，世聰慧者亦難了故。
亦常一類緣境而轉。
又阿賴耶識相應受，一向不苦不樂，無記性攝。
當知餘心法
行相亦爾。
如是(1)遍行心所相應故，(2)異熟一類相應故，(3)極微細轉相應故，(4)恒常一類緣境而轉相應故，(5)不苦不樂相應故，(6)一向無記相應故，應知建立阿賴耶識相應轉相。

（３）建立互為緣性轉相

Ａ、問
云何建立互為緣性轉相？
Ｂ、釋
（Ａ）明賴耶與轉識為二緣
謂阿賴耶識與諸轉識
作二緣性(因緣、增上緣)：一、為彼種子故(因緣)，二、為彼所依故(增上緣)。
◎為種子者，謂所有善、不善、無記轉識轉時，一切皆用阿賴耶識為種子故。(即因緣，生起因。)
◎為所依者，謂由阿賴耶識執受色根，五種識身依之而轉，非無執受。
又由有阿賴耶識故，得有末那；由此末那為依止故，意識得轉。
譬如依止眼等五根，五識身轉，非無五根。意識亦爾，非無意根。
（Ｂ）明轉識與賴耶為二緣
復次諸轉識與阿賴耶識作二緣性：一、於現法中能長養彼種子故，二、於後法中為彼得生攝殖彼種子故。
◎於現法中長養彼種子者，謂如依止阿賴耶識[之]善、不善、無記轉識轉時，如是如是於一依止同生同滅，熏習阿賴耶識；由此因緣，後後轉識[之]善、不善、無記性轉更增長，轉更熾盛，轉更明了而轉。
◎於後法中，為彼得生，攝殖彼種子者，謂彼熏習種類，能引攝當來異熟無記阿賴耶識。

Ｃ、結
如是為彼種子故，為彼所依故，長養種子故，攝殖種子故，應知建立阿賴耶識與諸轉識互為緣性轉相。
（４）建立俱轉轉相

Ａ、問
云何建立阿賴耶識與轉識等俱（580c）轉轉相？
Ｂ、解

（Ａ）明俱轉

ａ、明賴識餘識俱轉

（ａ）明根本論
謂阿賴耶識，或於一時唯與一種轉識俱轉，所謂末那。何以故，由此末那，我見、慢等恒共相應思量行相，若有心位、若無心位，常
與阿賴耶識一時俱轉，緣阿賴耶識以為境界，執我起慢思量行相。
（ｂ） 辨傍生論
或於一時與二俱轉，謂末那及意識。
或於一時與三俱轉，謂五識身隨一轉時。
或於一時與四俱轉，謂五識身隨二轉時。
或時乃至與七俱轉，謂五識身和合轉時。
又復意識，染污末那以為依止，彼未滅時，相了別縛，不得解脫；末那滅已，相縛解脫。

又復意識，能緣他境及緣自境。
緣他境者，謂緣五識身所緣境界，或頓（總緣五塵）、不頓。

緣自境者，謂緣法境。

ｂ、與轉識之三受俱轉
復次，阿賴耶識，或於一時與苦受、樂受、不苦不樂受俱時而轉，此受與轉識相應，依彼而起。
謂於人中，若欲界天，若於一分鬼、傍生中，俱生不苦不樂受與轉識相應苦受，樂受、不苦不樂受相雜俱轉。
若那落迦等中，他所映奪，不苦不樂受與純苦無雜受俱時而轉。
當知此受（即不苦不樂受）被映奪故，難可了知。
如那落迦等中一向苦受俱轉，如是於下三靜慮地，一向樂受俱轉；於第四靜慮地乃至有頂，一向不苦不樂受俱轉。

ｃ、與轉識相應之三性心所俱轉
復次，阿賴耶識，或於一時與轉識相應善、不善、無記諸心所俱時而轉。

（Ｂ）釋通疑

ａ、明賴耶與轉識等俱起而不相應
如是，阿賴耶識雖與轉識俱時而轉，亦與客受、客善、不善、無記心所俱時而轉，然不應說與彼相應。何以故？由不與彼同緣轉故。
如眼識雖與眼根俱轉，然不相應，（581a）此亦如是。
應知此中依少分相似道理，故得為喻。
ｂ、明與轉識俱起而不相違
又如諸心所，雖心所性無有差別，然相異故，於一身中一時俱轉，互不相違。
如是阿賴耶識與諸轉識於一身中一時俱轉，當知更互亦不相違。
又如於一瀑流，有多波浪一時而轉，互不相違。
又如於一清淨鏡面，有多影像一時而轉，互不相違。
如是於一阿賴耶識，有多轉識一時俱轉，當知更互亦不相違。
ｃ、明諸識取境總別
又如一眼識，於一時間，於一事境，唯取一類無異色相；或於一時，頓取非一種種色相。如眼識於眾色，如是耳識於眾聲、鼻識於眾香、舌識於眾味亦爾。
又如身識，或於一時，於一事境，唯取一類無異觸相；或於一時，頓取非一種種觸相。
如是分別意識，於一時間，或取一境相，或取非一種種境相。當知道理亦不相違。
ｄ、辨末那於諸地恆起，不與善等相違
又前說末那恒與阿賴耶識俱轉，乃至未斷，當知常與俱生任運四種煩惱一時相應，謂薩迦耶見、我慢、我愛、及與無明。
此四煩惱，若在定地、若不定地，當知恒行，不與善等相違（不與六識的三性相違），是有覆無記性。
Ｃ、結
如是阿賴耶識，(1)與轉識俱轉故，(2)與諸受俱轉故，(3)與善等俱轉故，應知建立阿賴耶識俱轉轉相。

（５）建立雜染還滅相

Ａ、問
云何建立阿賴耶識雜染還滅相？
Ｂ、解

（Ａ）明建立雜染
謂略說阿賴耶識是一切雜染根本。所以者何？
(1)由此識是有情世間生起根本，能生諸根、根所依處，及轉識等故。
(2)亦是器世間生起根本，由能生起器世間故。
(3)亦是有情互起根本，一切有（581b）情相望互為增上緣故。
所以者何？無有有情與餘有情互相見等時，不生苦、樂等更相受用，由此道理，當知有情界互為增上緣。
(4)又即此阿賴耶識能持一切法種子故，於現在世是苦諦體，亦是未來苦諦生因；
(5)又是現在集諦生因。

如是(1)能生有情世間故，(2)能生器世間故，(3)是苦諦體故，(4)能生未來苦諦故，(5)能生現在集諦故，當知阿賴耶識是一切雜染根本。

（Ｂ）明趣入通達、修習作意

ａ、明趣入通達

（ａ）趣入通達
復次，阿賴耶識所攝持順解脫分及順決擇分等善法種子，此非集諦因。由順解脫分等善根與流轉相違故，所餘世間所有善根因此生故，轉更明盛。
由此因緣，彼所攝受自類種子，轉有功能，轉有勢力，增長種子，速得成立。
復由此種子故，彼諸善法轉明盛生。
又復能感當來轉增、轉勝[的]可愛、可樂諸異熟果。
（ｂ）釋通疑難
復次，依此一切種子阿賴耶識故，薄伽梵說：「有眼界、色界、眼識界，乃至有意界、法界、意識界。」由於阿賴耶識中有種種界故。
又如《經》說惡叉聚喻
，由於阿賴耶識中有多界故。

ｂ、明修習作意

（ａ）標
復次，此雜染根本阿賴耶識，修善法故，方得轉滅。
（ｂ）釋
此修善法，若諸異生，以緣轉識為境[而修習]作意，方便住心，能入最初聖諦現觀。
非「未見諦者，於諸諦中未得法眼，便能通達一切種子阿賴耶識」。
此未見諦者修如是行已，或入聲聞正性離生，或入菩薩正性離生，達一切法真、法界已，亦能通達阿賴耶識。
當於爾時，能總觀察自內所有一切雜（581c）染，亦能了知自身：「外為相(外境)縛所縛，內為麁重(遍計所執習氣)縛所縛。」
（Ｃ）明建立轉依

ａ、明轉依
復次，修觀行者，以阿賴耶識是一切戲論所攝諸行界故，略彼諸行，於阿賴耶識中，總為一團、一積、一聚。
為一聚已，由緣真如境智修習、多修習故，而得轉依。
轉依無間，當言已斷阿賴耶識。由此斷故，當言已斷一切雜染。
ｂ、明轉依與彼賴耶相違
(1)當知轉依由相違故，能永對治阿賴耶識。
(2)又阿賴耶識體是無常，有取受性
。
轉依是常，無取受性，緣真如境聖道，方能轉依故。
(3)又阿賴耶識，恒為一切麁重所隨。
轉依[是]究竟遠離一切所有麁重。
(4)又阿賴耶識，是煩惱轉因，聖道不轉因。
轉依是煩惱不轉因，聖道轉因。
應知但是「建立」因性，非「生」因性。

(5)又阿賴耶識，令於善淨無記法中不得自在。
轉依令於一切善淨無記法中得大自在。
ｃ、明已轉依相
又阿賴耶識斷滅相者，謂由此識正斷滅故，捨二種取（「當來後有之取」及「現法一切雜染所依之取」），其身雖住，猶如變化。所以者何？
當來後有苦因斷故，便捨當來後有之取；
於現法中一切煩惱因永斷故，便捨現法一切雜染所依之取。
一切麁重永遠離故，唯有命緣，暫時得住。
由有此故，契經中言：「爾時但受身邊際受、命邊際受
。」廣說乃至「即於現法一切所受究竟滅盡。」
Ｃ、結
如是(1)建立雜染根本故，(2)趣入通達修習作意故，(3)建立轉依故，當知建立阿賴耶識雜染還滅相。

（四）結
如是已依勝義道理，建立心、意、識名義差別；由此道理，於三界等諸心、意、識一切雜染、（582a）清淨道理，應隨決了。餘處所顯心、意、識理，但隨所化有情差別，為嬰兒慧所化權說，方便令彼易得入故。

二、賴耶、轉識之成就四句分別（披尋記：冊3，頁1702；大正藏：冊30，582a4）
問：若成就阿賴耶識，亦成就轉識耶？設成就轉識，亦成就阿賴耶識耶？

答：應作四句。
(1)或有成就阿賴耶識非轉識，謂無心睡眠、無心悶絕、入無想定、入滅盡定、生無想天。

(2)或有成就轉識非阿賴耶識，謂「阿羅漢、若諸獨覺、不退菩薩及諸如來」住有心位。

(3)或有俱成就。，謂餘有情住有心位。
(4)或有俱不成就，謂「阿羅漢、若諸獨覺、不退菩薩及諸如來」入滅盡定，處無餘依般涅槃界。

三、問答辨（十八界中唯六識界自性建立的理由）（披尋記：冊3，頁1703；大正藏：冊30，582a13）
問：內外諸法自性各別，各住自相，何因緣故，十八界中唯六識界自性建立，所餘諸界為彼所依、所緣、助伴而建立耶？

答：由六識界，於彼彼念瞬息
須臾日夜等位，速疾轉變，託彼彼緣，依眼等根，緣色等境，用諸心所以為助伴，非一眾多種種生起。
由彼彼依之所生故，得彼彼名，如火依附彼彼緣故，而得燒然，爾時便得彼彼名數。
由諸草木、牛糞、糠札等為緣故，火方得然，爾時便數名為草火乃至札火。
如是眼、色以為緣故，眼識得生，數名眼識。如是乃至數名意識，廣說應知。
餘眼等界，若彼自性從初生已，即彼自性相似生起，展轉相續，究竟隨轉。
又一識類，藉彼彼緣，種種差別自性生起。
是故識界自性建立，所餘諸界為彼所依、所緣、助伴而得建立。

貳、決擇識身遍知（披尋記：冊3，頁1704；大正藏：冊30，582a29）
復次，當辨識身遍知。
問：心清淨行苾芻，由（582b）幾種相遍知其心？

答：若略說，由三種相：一、雜染愛樂相，二、雜染過患相，三、雜染還滅方便善巧相。

一、雜染愛樂相（披尋記：冊3，頁1704；大正藏：冊30，582b4）
（一）問
云何心清淨行苾芻遍知自心雜染愛樂相？

（二）解
謂心清淨行苾芻作如是念：「今我此心於諸雜染長夜愛樂。」自知愛樂諸雜染已，便從有貪性出，於離貪性安止其心。
爾時其心，[若]於離貪性不能安住亦不愛樂，更無異緣，唯有速疾還來趣入流散馳騁有貪性中。
如從有貪性，如是從有瞋、有癡、下劣掉舉、不寂靜散亂性出，廣說乃至從放逸愛樂住性出，於常勤修習諸善法中安止其心。
爾時其心[若]於常勤修習諸善法中不能安住亦不愛樂，更無異緣，唯有速疾還來趣入流散馳騁乃至放逸愛樂性中。
（三）結
如是名為「心清淨行苾芻遍知自心雜染愛樂相」。

二、雜染過患相（披尋記：冊3，頁1705；大正藏：冊30，582b16）
如是遍知自心雜染愛樂相已，此心清淨行苾芻復能遍知自心雜染過患相。
謂作是念：「今我此有貪心，能為自害，能為他害，能為俱害，能生現法罪，能生後法罪，能生現法後法罪；又能為緣，生彼所生身心憂苦。」
如於有貪性如是，乃至於放逸愛樂性當知亦爾。
復作是念：「此有貪心乃至放逸愛樂心，有過患故，有疫、有橫、有災、有惱。
」
三、雜染還滅方便善巧相（披尋記：冊3，頁1705；大正藏：冊30，582b24）
如是遍知自心雜染過患相已，復能遍知自心雜染還滅方便善巧相。謂：「我今不應隨自雜染，有諸過患、有疫、有橫、有災、有惱心自在轉，必令自心隨我勢力自在而轉。」
彼既如是了知：「我今不應隨順自心而轉，當令自心隨（582c）我轉。」已，數數思擇，令有貪心捨有貪性，無貪性中安住愛樂，又復於彼見勝功德。如是乃至令捨放逸愛樂住性，乃至於常勤修習諸善法中安住愛樂，又復於彼見勝功德。

彼多安住如是行已，爾時其心不由思擇，於常懃修習諸善法中自然安住愛樂，於前雜染愛樂性中，深生厭責。
四、結說勝利
由此因緣，心清淨行苾芻如實了知自心雜染愛樂速疾迴轉無譬喻性
，又能善知如是雜染心有過患性，又能善知如是雜染心還滅方便。由如是故，心清淨行苾芻速能證得無上心清淨性，所謂諸漏永盡。

參、決擇二善巧差別

一、二種善巧（披尋記：冊3，頁1706；大正藏：冊30，582c12）
復次，當辨心善巧差別及心轉善巧差別。
謂依遍計所執自性，當知心善巧差別；依依他起自性，當知心轉善巧差別。

二、明清濁得失（披尋記：冊3，頁1706；大正藏：冊30，582c16）
復次，若能善巧熏修心者，得二勝利：一、於果時觸證安樂，二、於因時自在而轉。

復次，心混濁者有三過失：一、不如理作意過失，二、隨眠過失，三、起纏過失。

三、問答通難（披尋記：冊3，頁1707；大正藏：冊30，582c19）
問：如世尊言：「唯當於心深善勇猛如理觀察。」《念住》中說：「要當於身住身循
觀，乃至於法住法循
觀。」此何密意？

答：為顯四念住唯觀察心故，謂觀心執受(身)、觀心領納(受)、觀心了別(心)、觀心染淨(法)。

唯為觀察心所執受、心所領納、心了別境、心染淨故，說四念住。

四、引經解釋（披尋記：冊3，頁1707；大正藏：冊30，582c26）
復次，有諸苾芻，住三種住，行六正行，於大師教多有所作。
謂(1)住解脫住，(2)住解脫門住，及(3)住能引解脫門法住。

(1)行無間行，(2)行善受思惟行，(3)行修所引善根生起行，(4)行離諸愛味（583a）簡擇諦行，(5)行即於此無增上慢行，(6)行正清淨受用行。

復次，有二種捨施：一、受者捨施，二、施者捨施。

施果亦有二種：一、得大財富，二、得此等流受用勝解。

肆、證成道理決擇因緣（披尋記：冊3，頁1708；大正藏：冊30，583a5）
復次，當辨證成道理。
一、明證成道理，立過、未無（披尋記：冊3，頁1708；大正藏：冊30，583a5）
（一）明過、未無
問：依何道理，應知宣說：「唯從未來非實非有諸行相生。」？

答：
１、明未來無
若未來法行相實有而得生者，此法：
(1)為轉而說生耶？謂從未來世處，轉向現在世處。
(2)為死生耶？謂未來世死，生現在世。
(3)為彼為緣而得生耶？謂於未來法住不變，用彼為緣，於現在世有餘法生。
(4)為有業用而說生耶？謂於未來本無業用，至現在世方有業用。
(5)為圓滿相而說生耶？謂於未來，相未圓滿；至現在世，相乃圓滿。
(6)為由異相而說生耶？謂於未來，有未來分及有因分，由此二種其相有異。來至現在，有現在分及有果分，由此二種其相有異。
如是六種諸法生起，皆不應理。何以故？
(1)非無方無處法有從異方轉趣異方義。

(2)亦非未生未已生法，而有死義。

(3)若彼為緣而得生者，便異法生，非未來生，此於未來便為未有。

(4)又一切法，第一義中無作用故，業用離相，異不可得，唯即於相而假建立。設有異者，未來、現在同實有相，唯說現在獨有業用，理不可得。
又此業用，便應本無而今得生。
又與世尊微妙言說即成相違，如說：「諸行非常、非恒。」汝顯諸行業用無常，由此義故，行應是常。又
等於一相。

(5)若相異分得是有者，相之異分何故不有？

又相異分本無今有，（583b）相之異分何故不成本無今有？

(6)又離色等一切行相，餘未來分必不可得。
又應未來無有果相，現在方有果相生起。

如是已辨證成道理。依此道理，應知宣說：「未來諸法一切行相非實非有，[而]本無今有。」
２、明過去無
如於未來，如是過去，隨其所應，由此道理，當知宣說非實非有。
（二）辨三世相
復次，過去行云何？謂相已滅沒，自性已捨。
現在行云何？謂相未滅沒，自性未捨，生時暫住。
未來行云何？謂因現有，自相未生，未得自性。
（三）對難釋通
問：若彼諸行未來本無而得生者，空華、兔角、石女兒等何故不生？

答：由空華等無生因故。一切諸行各各差別，定有生因。
問：若「一切行各各差別有生因」者，何因緣故，諸行俱時不頓生耶？

答：諸行雖有各別生因，然必待緣方得生起。
若彼彼行生緣現前，彼彼行因生彼彼行，是故諸行雖現有因，然無俱時頓生起過。

二、決擇因、緣（披尋記：冊3，頁1710；大正藏：冊30，583b18）
（一）正決擇四緣

１、 標
復次，此中云何名諸行因？何等名緣？

謂薄伽梵說：「諸行生緣略有四種：一、因緣，二、等無間緣，三、所緣緣，四、增上緣。」因緣一種，亦因亦緣；餘之三種，唯緣非因。
２、釋

（１）明因緣

Ａ、依未建立賴耶已前佛教以說因緣

（Ａ）正辨因緣

ａ、正辨

（ａ）問
云何因緣？
（ｂ）解
謂(1)諸色根、根依，及(2)識，此二略說能持一切諸法種子。
隨逐色根，有諸色根種子及餘色法種子、一切心、心所等種子。
若隨逐識，有一切識種子及餘無色法種子、諸色根種子、所餘色法種子。
當知所餘色法自性，唯自種子之所隨逐，除大種色。由大種色，二種種子所隨逐故，謂大種種子及造色種子。
（ｃ）結
即此所立隨逐差別種子相續，隨其所應望所生法，是（583c）名因緣。

ｂ、反難外人

（ａ）明色不持種過
復次，若諸色根及自大種，非心心所種子所隨逐者，入滅盡定、入無想定、生無想天，後時不應識等更生。
然必更生！是故當知心心所種子隨逐色根，以此為緣，彼得更生。

（ｂ）明心不持種過
復次，若諸識非色種子所隨逐者，生無色界異生，從彼壽盡、業盡沒已還生下時，色無種子，應不更生。
然必更生！是故當知諸色種子隨逐於識，以此為緣，色法更生。

（Ｂ）明伏斷退不退義

ａ、明世間道伏

（ａ）略
復次，若諸異生由世間道入初靜慮，若得生彼，爾時欲界諸染污法及餘欲界諸法種子，但被損伏，不能永害。何以故？由此異生從彼定退，欲界染法復現前故；從初靜慮沒已，復還生欲界故。

（ｂ）廣
復次，損伏略有三種：一、遠離損伏，二、厭患損伏，三、奢摩他損伏。
◎云何遠離損伏？謂如有一，棄捨家法，趣於非家，遠離種種受用欲具，受持禁戒，於所受持遠離禁戒，親近、修習、若多修習。由親近、修習、多修習相續不斷故，於諸欲具心不趣入，心不流散，心不安住，心不愛樂，亦不發起彼增上力緣彼境界所起煩惱。如是名為遠離損伏。
◎云何厭患損伏？謂如有一，(1)或由過患想，(2)或由不淨想，(3)或由青瘀等想，(4)或由隨一如理作意，如是如是厭患諸欲。
雖未離欲，然於諸欲修厭逆故，心不趣入，乃至廣說。如是名為厭患損伏。
◎云何奢摩他損伏？謂如有一，由世間道，得離欲界欲或離色界欲，彼由奢（584a）摩他任持心相續故，於欲、色中心不趣入，乃至廣說。如是名為奢摩他損伏。
ｂ、明出世道斷

（ａ）明入有餘時斷除染種
若聖弟子，由出世道離欲界欲，乃至具得離三界欲，爾時一切三界染污諸法種子皆悉永害。何以故？由聖弟子於現法中，不復堪任從離欲退[而]更起下地煩惱現前；或生上地，亦不堪任從彼沒已還生下地。如穀、麥等諸外種子安置空逈或於乾器，雖不生芽，非不種子。若火所損，爾時畢竟不成種子。
內法種子，損伏、永害道理亦爾。
（ｂ）明入無餘時損伏善、無記種
若聖弟子將入無餘涅槃界時，所有一切善及無記諸法種子皆被損害，由染污法種子滅故，不復能感當來異熟果，亦不復能生自類果，當知是名第四損伏，所謂永害助伴損伏。
（Ｃ）明三受等位種子隨逐
復次，具縛者所有心起，若樂俱行，或苦俱行，或不苦不樂俱行，此一切心皆樂種子、苦種子、不苦不樂種子之所隨逐。
若起善心，或染污心，或無記心，此一切心皆善種子、染污種子、無記種子之所隨逐。
又諸有學不具縛者所有心生，若世間善心，或出世心，或染污心，或無記心，此一切心皆為一切修道所斷煩惱種子之所隨逐。由未斷故，有時得生，亦為所餘諸法種子之所隨逐。
又諸無學一切煩惱已永斷者所有心生，若世間善心，若出世心，若無記心，此一切心皆已永離染法種子，但為一切善、無記法種子隨逐相續而生。
Ｂ、明依從賴耶教已後立因緣相

（Ａ）結前生後正立因緣
復次，此所建立種子道理，當知且依未建立阿賴耶識聖教而說。
若已建立阿賴耶識，當知略說諸法種子，一切皆依（584b）阿賴耶識。
又彼諸法若未永斷，若非所斷，隨其所應，所有種子隨逐應知。

（Ｂ）通經異說
問：如世尊言：「我說阿羅漢苾芻，於四種增上心法
現法安樂住中，隨一而退。」若彼一切染污種子皆已永害，云何復起下地煩惱？若不復起，彼云何退？

答：退有二種：一者斷退，二者住退。
言斷退者，唯是異生。言住退者，是諸聖者亦是異生。
若世間道斷諸煩惱復起現前，當知爾時斷退故退，亦是住退。
若出世道斷煩惱已，心營世務，不專修習如理作意，由此不能於其中間現法樂住，數起現前。如先所得，後亦如是。然其下地已斷煩惱不復現前，如是名為住退故退，非是斷退。
又若已斷一切煩惱成阿羅漢，而彼一切染法種子未永害者，云何名為心善解脫阿羅漢果諸漏永盡？若已永害，於相續中永無一切染法種子，尚不應起不正思惟，況諸煩惱！
是故當知由出世道斷煩惱者，定無有退。

上淨下照老師 指導．長慈 敬編

� 〈攝決擇分〉之「五識身相應地、意地」，現存有真諦所譯之《決定藏論》三卷之異譯本（參見《如來藏之研究》p.186 ～ p.187）


� 六種善巧為蘊善巧、界善巧、處善巧、處非處善巧、緣起善巧、根善巧。參見《瑜伽論記》卷13下（大正42，622b4～7）


� 此偈引自《解深密經》卷1〈心意識相品〉。參見大正16，692c22～23。


《瑜伽論記》卷13上云：「初之一句彰總深細，第二、第四句正明不說所以，第三句正明不說。…以深細故不說，即第二正明深細之義…恐起煩惱不為說之，即第四句。」（大正42，592a26～b2） 


� 「有色諸根及所依止」執受名依止執受。（參見《瑜伽師地論科句披尋記彙編》頁1684。）


� 《成唯識論》卷3：「《契經》說：『有色根身是有執受。』若無此識，彼能執受不應有故。謂五色根及彼依處，唯現在世是有執受，彼定由有能執受心。唯異熟心先業所引，非善、染等，一類、能遍、相續執受有色根身，眼等轉識無如是義。此言意顯眼等轉識皆無一類、能遍、相續執受自內有色根身，非顯能執受唯異熟心，勿諸佛色身無執受故，然能執受有漏色身唯異熟心，故作是說。謂諸轉識現緣起故，如聲、風等，彼善、染等非業引故，如非擇滅。異熟生者非異熟故，非遍依故，不相續故，如電光等，不能執受有漏色身。諸心識言亦攝心所，定相應故，如唯識言。非諸色根不相應行可能執受有色根身，無所緣故，如虛空等。故應別有能執受心，彼心即是此第八識。」（大正31，16b20～c5）


�《瑜伽師地論略纂》卷13：「因言所以，即宗、因等之因也。從此為名，故言五因。」（大正43，170b1～2）


�《瑜伽師地論略纂》卷13：「從先業生者，能執持身；從現在緣生者，不能執持。此約長理，不約六識於一剎那或起異熟心破，如文可知。此中應立量云：『眼等轉識非能執受(宗)，現緣發故(因)，如聲等起(喻)。』…此中但約長理相續道理破之，…此第一因也。」（大正43，170a21～b1)


�《瑜伽師地論略纂》卷13：「又六識身善不善等性可得是第二因者，即欲破之，且遮別法有非執受，方為同喻，而能遮彼善不善等。設有解云：『涅槃體能持有漏依止。』今量云：『二種涅槃定非執受，宗也。是無為故，因也。由如虛空，喻也。』此義既成，轉破道諦。設有別計道諦能持，應立量云：『無漏善心不能執受有漏諸根(宗)。』此言為簡大圓鏡智能執自身，若但總言：『無漏善心不能執受。』即有不定過。為如涅槃是無漏故，無漏善心不能執受；為如大圓鏡智是無漏故，而能執受。避斯過故，故作此言：『是無漏故，因；由（猶）如涅槃，喻。』此義既成，應須轉破有漏善心。應立量云：『有漏善心應不執受有漏諸根(宗)，以是善故(因)，如無漏善(喻)。善既被破，不善須除，別立量云：『諸不善心應非執受(宗)，有記性故(因)，如彼善品(喻)。雖破記性，無記之中有四無記，且除異熟在第三因，變化等三今應別破。量云：『三無記心應非執受(宗)，以間斷故(因)，由如聲、電(喻)。』或因、喻云：『非異熟性故，如善、惡心。』此因亦善，前因有異熟生心，為不定過。」（大正43，170b4～24）


�《瑜伽師地論略纂》卷13：「又六識身無覆無記異熟所攝類不可得是第三因者，言六識中雖有異熟，但一念生，或諸心間，前後一類異熟生必不可得。前後一類異熟之性，無有變易，可能執持，是真異熟。今六識中異熟心但一念生，非無有間，既非一類，是異熟生不得稱言而能執受。應立量云：『六種轉識非真異熟生(宗)，有間斷故(因)，譬如風、聲等(喻)。此量未明。應更別立之：『六種轉識無覆無記異熟一類既不可得，不能執持身(宗)，有間斷義故(因)，喻等同前。』或應立量云：『六轉識中異熟生心不能執受(宗)，有間斷故(因)，如風、聲等(喻)。』其《論》云：『異熟類不可得』者，即是此中有間斷之因言也。即彼逐難：「『六識中異熟心是異熟生，非真異熟，不能執持者，汝宗何故言不苦不樂受從異熟生？既異熟生，應非執受。』述曰：『異熟生有二種：一、從異熟種子生，二、從異熟相續生。』第六識等者是異熟種子生，名假異熟，如眼根，非真異熟。其第八識是異熟相續生，前念、後念皆異熟故。今前念後念皆是異熟者能執持，非六種識，故有異也。」（大正43，170b28～c18）


�《瑜伽師地論略纂》卷13：「『又六識身各別依轉，乃至是第四因』，此中有二：初依計正破，二、縱計逐難。謂如眼識起時，餘耳等無識之根便應爛壞(宗)。無能持識故(因)，以小乘宗諸識不並生故。如死屍(喻)。『設許執受亦不應理』者，此牒計逐難。謂彼外計眼識起時，非但唯持眼根，亦能持餘耳等之根。今設縱之故云：『設許執受，亦不應理，識遠離故。』今立量云：『眼識必不能持耳等諸根(宗)。識遠離故(因)。如他人識不能持身根等，如死屍等。』又有合立量云：『無識諸根應無執受(宗)，識遠離故(因)，如死屍(喻)。』既難無執受已，應成非情攝，立量云：『無識諸根應非情攝(宗)，無執受故(因)，如死屍(喻)。』」（大正43，170c24～171a11）


�《瑜伽師地論略纂》卷13：「第五因，應成數執過，其文可解。此中有量：『既有執受、不執受，不執受時應非有情攝；無執受故；如死屍等。』」（大正43，171a11～15）


� 《瑜伽論記》卷13上：「四種業用：一、了別器業，謂外器世界；二、了別依業，即內五根、扶根五塵及內種子等。此二，第八識之業故。…三、了別我業，即末那常計第八以為我也；四、了別境業，即餘六識各了自境。」（大正42，594c21～595a1）


� 《瑜伽論記》卷13上：「第六相中，謂『如理思乃至定有阿賴耶識』者，此中正論第八是有。謂如入定時，五識不行，忽聞聲觸，即起領受，如舍利弗聞哮吼聲，既無耳識起受領聲，即第八識而起領受。」（大正42，595b7～11）


� 《瑜伽論記》卷13上：「第八相中，謂『臨終時，乃至不應道理』者，如第一卷：『從上捨，從下捨，皆至心處，方後捨也。』言『非彼意識有時不轉』者，若第八識通執身分，捨上分時，下分未捨，有轉有不轉義；若第六識，義不必然！緣餘境故，非有處不起故，非能執持。」（大正42，596a5～10）


� 《瑜伽論記》卷13上：「『及諸色根、根所依處』者，(泰云)：『根所依處，即四塵也。就四塵中，觸塵少分是根所依，除其三大。三大既非所執受，故四大中，賴耶應唯緣地大。…聲亦如是，以間斷故，非賴耶境。』


景師《補闕》及備師解云：『根依處，通於五塵…。』又三藏云：『賴耶緣聲』故，三大及聲雖非執受，而是所緣。故《攝論》云：『識為色、聲、香、味、觸之所滋長。基云：『根所依處者，即攝四大，下及扶根四塵。』」（大正42，597a15～b2） 


� 《瑜伽論記》卷13上：「泰云：『了別者，辨賴耶識於外器相能了別，即釋章明中了別語。依止緣內等者，即賴耶識一分緣內執受種義，有一分了別外器世界相。於外器界一分，了別賴耶識依止彼緣內種分之識而外變為外器之相，恒時無斷故。」（大正42，597 c29～598a5）


� 執＝熱【聖】（大正30，580d，n1）


� 《瑜伽論記》卷13上：「了別外無分別器相者，乃至器世間相等者，《補闕》云：賴耶內持外共相種生外世界無有間斷，即是依內[而]外得成。…『譬如乃至外發光明』者，焰喻本識，膏、炷喻共相種子，外發光明諸處遍滿喻器世界。」（大正42，597 c23～29）


《瑜伽論記》卷13上：「泰云：『…燈焰生時，喻彼外器中能了別；膏如執受種；炷喻賴耶識；光喻外器相。是即此外器，了別依止彼種子及依止賴耶而外變器相。」（大正42，598, a5～8）


� 所＝法【宋】【元】【明】【宮】【聖】（大正30，580d，n2）


� 法＝所【宋】【元】【明】【宮】（大正30，580d，n3）


� 「轉，是生起現起的意思。轉識都是由本識生起，所以陳譯作『生起識』。轉識「普於」三界「諸趣」所有的「一切自體」，是能受用者。賴耶攝受自體熏習，因業感成熟，現起五趣的一切生命自體。在自體中依現行的諸根生起心識的認識作用，受用苦樂的果報，這完全是屬於轉識，賴耶只能現起，它沒有任何苦樂的享受。」（參見印順法師著，《攝大乘論講記》p.105）


� 《成唯識論了義燈》卷5云：「『於後法中，為彼得生，攝殖彼種子者，謂彼熏習種類，能引攝當來異熟無記阿賴耶識』者，此約業種引當異熟，為增上緣。言：『謂彼熏習種類』者，業種是彼名言種類。『為彼得生，攝殖彼種子』，即顯由業，彼方得生。不爾，異熟不能生故。」（大正43，719b9～14）


� 常＝恒【元】【明】（大正30，580d，n6）


� 《成唯識論述記》卷10「《瑜伽》五十一、《顯揚》十七等，同云染污末那為依止等。由第七故，餘諸識中相縛不脫。此中通言六識相縛，《瑜伽》等說第六相縛；彼據親生識語，此約實由為論…了別者，心行相。境相能縛心，名相了別縛。…何謂相縛？謂於境相不能了知依他緣生如幻事、陽焰等，能緣見分諸心、心所為境相分之所拘礙，不得自在。…相分縛心，名相縛也。」（大正43，414a18～b5）


� 《成唯識論》卷2云：「如契經說：『一切有情無始時來有種種界，如惡叉聚，法爾而有。』」（大正31，8a22～23）


《成唯識論述記》卷4云：「述曰：『…此即三乘通信之經，《毘婆沙》等前分亦有此文。既言“無始時來有種種界”，故知有漏、無漏種子皆是無始法爾而有。其惡叉形，如無食子，落在地時多為聚，故以為喻也。』」（大正43，304b17～23）


� 《瑜伽論記》卷13上：「『又賴耶有取受性』等者，景云：『賴耶從取所生，復生於取。』基云：『有取受性，即取共果也。』」（大正42，604b26～28）


� 《瑜伽論記》卷13上：「『又賴耶乃至非生因性』者，景云：『賴耶是生煩惱因，聖道為不生因；轉依亦為不生生因，翻前可解。轉依望聖道，但為增上緣及所緣緣，建立聖道，非是因緣，故云：應知但是建立因性，非生因性。』」（大正42，604c1～6）


� 「『但受身邊際受』等者：於有餘依涅槃界唯現領受最後身中果果已成滿麤重受，是名但受身邊際受。又於衣服飲食臥具少有所求，但為養命受用如是資具受故，是名命邊際受。」（參見《瑜伽師地論科句披尋記彙編》頁1701。）


� 《瑜伽論記》卷13上：「景云：『初句無心睡眠、悶絕，據凡夫、學人在欲界中暫無六識；入無想定通欲、色界；滅定通三界；入生無想天，五百劫中並無六識。此等據不起現，以名不成就。』」（大正42，605a12～15）


� 《瑜伽論記》卷13上：「備云：『上辨轉依，云依於金剛時始滅賴耶，故知八、九、十地並名賴耶。今此第二句中羅漢等三各滅一種賴耶名，故並名不成。謂羅漢、獨覺斷愛種，名不成；不退菩薩永伏現以（[2]以＝行【甲】）名不成；諸佛如來種習俱盡，名不成。』基云：『此如《對法》第二云：阿賴耶者，謂能攝藏諸法種子；又諸有情取為我故，即我愛之所取處，名阿賴耶。今取後義，故八地等捨名不捨體。』」（大正42，605a27～b6）


� 《瑜伽論記》卷13上：「第四句通滅定等論，故言及如來等，非不退菩薩及如來實亦入無餘依涅槃。此約六轉識，不約第七識。亦菴末羅識，此云無垢識，唯在佛果，即第八異名也。」（大正42，605 b19～23）


� 「瞬息」：形容極短促的時間。 晉  陶潛 《感士不遇賦》序：“悲夫！寓形百年，而瞬息已盡；立行之難，而一城莫賞。”（參見《漢語大詞典》卷7，頁1255）


� 《瑜伽論記》卷13上：「景云：『由貪現被殺縛名現法罪，由貪墮惡道名後法罪。有疫者，現法罪；有橫者，後法罪；有災者，現、後法罪；有惱者，身、心憂苦。』基云：『有疫等四者，此如三藏云：初三是三害，後一是心憂苦。又前三是罪，後一是心憂苦。』」（大正42，605c22～27）


� 《瑜伽論記》卷13上：「言『無譬喻性』者，明心速疾，難可喻知。」（大正42，605c29～606a1）


� 《瑜伽論記》卷13上：「景云：『以如理心了知遍計所執本來無相，證彼真如，名心善巧。以如量智了知依他染淨等法從因緣轉，名知心轉善巧差別。』基云：『依（[2]依＝觀【甲】）遍計所執無來無去，自性涅槃，緣證無時，證真如法性之心能如實知者，名善巧；非依他起等，故名差別。緣三性之心，此依他法非是無法，觀知是心依他而起，名為心轉；能實知者不生遍計之執名為善巧；異前之觀名為差別。」（大正42，606a4～16）


� 《瑜伽論記》卷13上：「於果安樂者，得菩提涅槃。於因自在者，令心樂已不貪放逸。」（大正42，606a16～17)


� 身循＝循身【宋】【元】【明】【宮】【聖】（大正30，582d，n7）


� 法循＝循法【宋】【元】【明】【宮】（大正30，582d，n8）


� 《瑜伽論記》卷13：「觀心執受者，觀彼色身能執受心，故名觀身。觀心領納者，觀彼心王能領納義，即名([4]名＋（觀受觀心了別者）【甲】)。觀心王了別，名觀於心。觀心染淨者，觀彼心王染淨之義，即名觀法。」（大正42，606a26～b1）


� 《瑜伽師地論略纂》卷13：「解脫住，即三乘菩提。解脫門住，即空、無願、無相解脫門。…能引解脫門法住，即七方便入見道前也。又解脫住，住涅槃滅諦。解脫門住，即道([10]道＋（諦）ィ【甲】)，涅槃依之得顯，故謂之門。能引解脫門法住者，即地前有漏三慧，引生見諦等中道、滅諦也。」（大正43，179b9～19）


� 《瑜伽論記》卷13上：「景云：行無間行者，是聞慧，聞慧親由教起，名無間行。行善受思惟行者，是思慧行。行修所引善根生起行者，有漏修慧行也。此三慧行，即攝向前乃住能引解脫門法住，以同是三乘見道已前方便行故。


行離諸愛味簡擇諦行者，謂在三乘無相及相二種見道，離諸愛味，簡擇安立、非安立諦故。行即於此無增上慢行者，通是習學三乘修道，前得見道，今得修道，即除未得謂得增上慢也。此之二行，即攝向前住解脫門住，以其同在見、修二道故。


行正清淨受用行者，即是三乘無學之行，離染盡故名為清淨，證涅槃樂名為受用。即攝向前住解脫住，以同體故。」（大正42，606b27～c10）


� 《瑜伽論記》卷13上：「景云：一、受者捨施，如大迦葉次第行乞食，福利貧窮。此即捨身為田，受他飲食，名受者施。亦可見有受者，即便施與，名受者施。二、施者捨施，即則施主行施可知。」（大正42，606c23～26）


� 《瑜伽論記》卷13上：「非無力處有從異方轉趣異方義者，此破第一。應立量云：未來世色應有方所，有轉異故，如現在色。又未來世法不能移轉至現在世，無方所故，如兔角等。」（大正42，607a17～21）


� 《瑜伽論記》卷13上：「亦非未生未已生法等者，此破第二。謂汝未生([4]生＝來【甲】)法定無有死，以無生故，如虛空等，如兔角等。」（大正42，607a21～23）


� 《瑜伽論記》卷13上：「若彼為緣而得生者便異法生等者，此破第三。謂未來法自住不壞，用此為緣，現在別法生，此法未來無故，便違宗過，如何言一切法未來本有？應立量云：此現在生法非未來見有，以離生故，如住滅等相用。」（大正42，607a23～27）


� 〔又〕－【宋】【元】【明】（大正30，583d，n6）


� 《瑜伽論記》卷13上：「又一切法第一義中無作用等者，此破業用師第四義。業用離體必不可得，體有方起故，如體自體。設許異者，未來亦應有業用，依體生故，如現在在業。


又此業用便應本無而今得生，即符順他宗，然違自宗。彼宗一切法未來有故。不爾，即亦應立量云：一切體相未來非有，不離業故，猶如現業等。


又與世尊言相違下，破未來體有。應立量云：未來世體體應是常，本有今有故，如虛空等。」（大正42，607a27～b8）


� 「『若相異分得是有名』等者，此破第五：未來相未滿，現在相滿。此中云：『若未滿一分未來有者，此圓滿之分未來何故不有？』應立量云：『現在一分圓滿之未來還有，有彼不同一一分故，如現在相。』」《瑜伽師地論略纂》卷13（大正43，180a11~15）


�　「又相異分本無今有等者，應破未來不圓非本有。量云：『未來一分不圓滿相應本無今有，相一分故，如現世一分圓滿相。』」《瑜伽師地論略纂》卷13（大正43，180a15~18）


� 《瑜伽論記》卷13上：「又離色等一切行相餘未來分等者，此破第六未來別有分不是色等，現在亦爾，故三世別者。應立量云：汝所言離色等外有未來分決定是無，現、比二量不可得故，如兔角等。」（大正42，607b17～21）


� 《中阿含經》卷1：「云何聖弟子逮四增上心，易不難得？謂聖弟子離欲，離惡不善之法，有覺，有觀，離生喜、樂，逮初禪成就遊，是謂聖弟子逮初增上心，易不難得。復次，聖弟子覺、觀已息，內靜，一心，無覺、無觀，定生喜、樂，逮第二禪成就遊，是謂聖弟子逮第二增上心，易不難得。復次，聖弟子離於喜欲，捨無求遊，正念，正智而身覺樂，謂聖所說聖所捨念樂住空，逮第三禪成就遊，是謂聖弟子逮第三增上心，易不難得。復次，聖弟子樂滅，苦滅，喜、憂本已滅，不苦不樂，捨、念清淨，逮第四禪成就遊，是謂聖弟子逮第四增上心，易不難得。」（大正1，423b4～16）

